
Өвлийн нэг өдөр онгорхой салхивчаар дугтуйтай бичиг уналаа. Хэн энэ бичгийг илгээв гэж Сүүлэнхүү бодоод яаран босож харвал алаг тоншуул алсын ой чиглэн нисэж харагдлаа.

	— Сонин юм даа гэж Сүүлэнхүү амандаа үглээд дугтуйг задалж үзэхэд «Манай сүлд модны наадамд хүрэлцэн ирнэ үү. Ойн амьтад» гэсэн товчхон үгтэй урилга байв.

	— Ойн амьтдад ямар бэлэгтэй очдог билээ. Аа тийм, сүлд модонд нь зүүх оч гялалзаж, олон өнгийн солонго цацарсан чимэг зүүлт аваачиж өгье. Ийм юм ойн амьтдад лав байхгүй биз гэж Сүүлэнхүү дүлий хүнд ярьж байгаа юм шиг чангаас чанга хэлж орхилоо. Ингэж ганцаараа ярьсандаа баахан ичив. Тэгээд дулаан нэхий дээл, эсгий гутлаа өмсөөд хажуугийн дэлгүүрт орохоор гадагш гарлаа.

	«Маамуу нааш ир!» дэлгүүрийн худалдагч инээмсэглэсэн тарган буурал авгай;

	— Хүүе, Сүүлэнхүү сайн байна уу. Ойрдоо чи ер үзэгдсэнгүй, хаагуур явав даа?

	— Африк ороод ирлээ, эгчээ.

	— Ямар сонин юм бэ. За юу худалдаж авах вэ?

	— Сүлд модны чимэглэл авъя.

	— Тэг, тэг гээд худалдагч авгай инээмсэглэн байж, өнгө өнгийн гэрэл асдаг хайрцагтай чимэглэл өглөө.

	Сүүлэнхүү амьтдад өгөх бэлгээ барьсаар ойн зүг хурдан хурдан алхлав.

	Тэр үед шулам шидэт толиндоо Сүүлэнхүүгийн ирж явааг харж амаа ангалзуулан илүү ургасан ёрдгор соёогоо цухалзуулж, хүйтнээр инээж байлаа. Шулам угаасаа баяр баясгалан дуу хуур, бүжиг наадамд дургүй ажээ. Хар муу санаатай шулам амьтад хоорондоо дайсагналдаж байхад бах нь ханадаг гэнэ. Тухайлбал, баавгай гахай хоёр зодолдож, баавгай нь гахайг муужирч унатал алгадаж, гахай нь соёогоороо баавгайг хадарч гэдсийг нь хүүлэхэд шулам хөх инээдээ бардаг гэнэ. Чонын сүрэг буга согоог барьж идэхэд ойн шулам баяр хүргэдэг юмсанжээ.

	Тийм болохоороо ойн амьтад сүлд модны наадам хийхээр шийдсэнд өнөөх шулам дургүйцэн, тэр баярыг болиулахаар туулайг чонын хоол болгоно гэж сүрдүүлж, баавгайг ичээндээ амар унтсан дээр гэж ятгаж үзжээ.

	Учир нь ямар нэг баяр наадам эв найрамдлын бэлэг тэмдгийг илэрхийлдэг тул шулам тийнхүү зэвүүцдэг бөлгөө.

	Тэгээд ч шулам ойн амьтдын сүлд модны наадмын гол зочин Сүүлэнхүүг замд нь саатуулахаар шуурга тавив. Тэнгэр бүрхэж, нүүр нүдгүй цасан шуурга нүдэж, зөрөг замыг хучихад Сүүлэнхүү зүг чигээ алдахгүйг бодож, луужингаа гаргаж, эрс шулуун алхав.

	Орой боллоо. Сүүлэнхүүгийн хацрыг жавар алгадав. Тэр ер ажирсангүй. Үдшийн харуй бүрийд модны наагуур цаагуур хэдэн саарал амьтад сүлжилдэн түүнд улам улам ойртох ажээ. Чоно, чонын сүрэг байна гээд Сүүлэнхүү анхандаа айн сандарч дуу нь ч гарч өгсөнгүй. Бүр нуруу руу нь хүйт оргих шиг болов. Энэ сүрэг чоныг шулам ятгаж «Хонины сүүлээр хийсэн амьтан байгаа юм. Барьж ид» гэж явуулсан байжээ. За яадаг билээ. Урьд нэг өвгөн хээр талд шөнө ганцаар явж байгаад чоно дагахад бүсээ шатааж гал гаргаад амиа аварсныг саналаа. Нээрээ, тэгье гэж Сүүлэнхүү амандаа үглээд цүнхнээсээ гэрэлтдэг чимэглэл гарган асаахад сүрэг чоно цочиж холдлоо.

	Тэдгээр араатан өлсөж, шүлсээ гоожуулан, тэсгэлгүй ульж гарав. Тэд өнгө өнгийн гэрэлд орохоос эмээж, холуур дөлөн ийш тийш шиншилж гүйлдэнэ.

	— Та нар эндээс зайлцгаа. Намайг ингэж дагах хэрэггүй. Надаас чигчийн чинээ ч юм олж долоохгүй шүү! гэж Сүүлэнхүү омог бардам хашхирч, оч үсэрсэн бамбар асаав.

	Дүүмэд чоно галаас сүрдэж, сүүлээ хавчин:

	— Больё, больё. Галд хуйхлагдчихвал бид юү үлдэх вэ. Энэ хүнэнцэр жижиг ч гэсэн айхавтар амьтан байна гэж гоншгонов. Хашир хөгшин чоно бас зүрх алдаж, баахан халширч байлаа.

	Тэр хэдэн хоромд бүхнийг сочоосон том дуу гарав. Гурван баавгай зэрэг зэрэг хүрхэрч, чоныг үзээд архирсан болохоор үнэндээ өвөл аянга нижигнэх шиг болжээ. Сүрэг чоно баавгайд алгадуулахаас айхдаа хэлээ унжуулан бараа сураггүй арилав.

	Сүүлэнхүү баавгай үзээд золтой л ухаан алдсангүй, хамаг бие нь салганан чичирч байв. Ах баавгай Сүүлэнхүүгийн өмнө бөхийн мэндчилэн:

	— Эрхэм минь ойн амьтад таны замыг тосож авчир гэж явууллаа. Та өчүүхэн жижиг хүүхэлдэй, бид ойн том амьтан боловч энэ дэлхий дээр найрамдаад сайхан амьдарч болно шүү дээ. За, миний нуруун дээр суу. Амьтад таныг хүлээж байна гэв.

	— Ойн хүрэн баавгай минь, сайхан санаанд чинь баярлалаа гэж Сүүлэнхүү саяхан чононд бүслэгдэж байснаа ор тас мартаад нүднээсээ баярын нулимс дуслуулан баавгайн нуруун дээр авиран гарав.

	Сүүлэнхүүг унуулсан баавгай түрүүлж хоёр баавгай дараа нь хөдөлж, модны мөчир чичиртэл архиран хүрхэрсээр сарны гэрэл туссан ойн цоорхойд хүрч ирэв. Ойн амьтад нэг өнчин гачуурыг сүлд мод болгон сонгож авчээ.

	Туулайнууд шар, ягаан, хар, цагаан мөөгөөр сүлд модоо чимжээ. Хэрэм тэр модонд самрын боргоцой дүүжилсэн байв. Сүүлэнхүү уутнаасаа өнгө өнгийн гэрэл асдаг чимэг зүүлтээ гаргаж, баавгайн нуруун дээр зогсоод ганган хэрмээр туслуулан байж зүүв. Гэнэт солонго татах мэт болж гэрэл асахад ойн амьтад хөгжин баяслаа. Туулайнууд дэгдэн гүйлдэв. Баавгай хойд хоёр хөл дээрээ босон бүжиглэлээ. Хэрэм дүүлэн дүүлэн үсэрнэ. Буга согоо эврээ сэжин дүүхэлзэнэ. Шувууд жиргэн жиргэн шулганалдана.

	Харин Сүүлэнхүүд нэг л юм дутуу юм шиг санагдав. Юу билээ.

	— Өвлийн өвгөн, цасан охид яалаа? гэж Сүүлэнхүү амьтдаас хашхирах шахам асуув.

	— Нээрээ тэд яав аа? гэж Баавгайнууд хүрхрэв.

	— Замд төөрсөн байх гэж зараа жингэнэв.

	— Өвлийн өвгөнөөс өөр хэн бидэнд бэлэг өгөх юм бэ? гэж дэлдэн туулайнууд уйлагналаа.

	— Тэдний өмнөөс тосъё гэж баавгайнууд зоримог хүнгэнэв.

	— Сүүлэнхүү гуай намайг унаарай гэж залуу баавгай түүнд налж өглөө. Сүүлэнхүү баавгайг унаж хойд зүгийг чиглэн хөдлөв. Бамбар асаахад баавгай;

	— Би гэрлээс айдаг гэж чичрэн өчлөө.

	— Зүгээр, зүгээр. Өвлийн өвгөн цасан охид төөрсөн бол гэрэл хараад нааш ирнэ гэж Сүүлэнхүү тайлбарлаж явлаа.

	 

	* * *

	 

	Ойн амьтдын сүлд модны наадамд ирж явсан өвлийн өвгөн ба цасан охидын замд нөгөө шулам бас саад хийжээ. Шулам үхрийн шагайн чинээн шар тосоор үнэгийг хөлсөлж,

	— Өвлийн өвгөн, цасан охидыг буруу замаар газарчилж, ойн гүнд төөрүүлж орхи гэж явуулсан байжээ. Үнэг шиг зальтай амьтан хаа байх вэ дээ.

	Өвлийн өвгөний өмнө үнэг хүрч очоод сүүлээ хэдэнтээ шарвалзуулж, шүдээ ярзайлган мэхийн ёсолж:

	— Хөөрхийс дөө. Та нар хол газраас яваа болохоор ядраа биз. Ойд хүрэх дөт зам зааж өгье гэж наалинхай зан гаргажээ. Тэгээд энэ зөргөөр явбал нэг гүвээ даваад л хүрэх газраа очно гэж гэнэ.

	— Өвлийн өвгөн, цасан охид үнэгийг өөрсөд шигээ сайхан санаатай гэж өчүүхэн ч эргэлзэлгүй итгэж хойноос нь дагалаа. Үнэг сүүлээ шарвалзуулж, хэлээ гарган, эргэн эргэн харж тэсгэлгүй;

	— Өвлийн өвгөн гуай, та миний тусыг бодож, шуудайтай бэлгээсээ хайрлахгүй юу? гэв. Өвлийн өвгөн:

	— Болоогүй үнэгхэн минь, сүлд модны наадам дээр ачийг чинь магтаж байгаад бэлгээ гардууламз гэж явдал дундаа өгүүллээ. Үнэг:

	— Өвгөн аав минь намайг өрөвдөөч дээ. Өглөөнөөс хойш хэл дээрээ юу ч тавьсангүй. Ядахдаа ганц ширхэг боов хаяж өгөөч дээ.

	— Хаяж өгөөч гэнэ шүү. Намайг тийм бүдүүлэг дээрэнгүй хүн гэж бодсон юм биш биз. Ходоод гэдэс нь хоол нэхэж, хонхолзож ёнхолзоод тэгж дуугарав уу. Арай би буруу дуулаагүй байгаа гээд өвгөн хөмсгөө зангидаад, үүрч яваа шуудайтай бэлгээсээ дугуй боов гаргаж үнэгний сарвуу дээр тавилаа. Үнэг хэл амаа шилэмдэж байгаад дор нь хэдэн хэсэг хазаж, ходоодныхоо мухар руу гулгуулах нь тэр.

	Үнэг өвлийн өвгөн, цасан охидыг улам цаашаа ойн гүнд дагууллаа. Тэдний өмнө нэг жалга тааралдав. Үнэг цасан дээгүүр хөнгөхөн гүйж, хэсэг төгөлийн цаагуур далд оров. Үнэгний хойноос хэнэггүй явж байсан өвлийн өвгөн хунгарт хэнхдэгээ хүртэл шигдэж, цасан охид бүсэлхийгээрээ тулжээ. Тэд тэвдэн,

	— Үнэгхэн минь, үнэгхэн минь, биднийг татаарай, татаарай гэж хашхиралдана.

	Өвлийн өвгөн, цасан охидыг ингэж хунгараас гарч чадахгүй ядаж байхыг шулам шидэт толиндоо хараад,

	— Ганц болж байна. Өвлийн өвгөн, цасан охид сүлд модны наадамд очиж чадахаа өнгөрлөө. Ойн амьтад ямар уйтгартай байх бол гэж баярлаж суув.

	Баавгай унасан Сүүлэнхүү:

	— Битгий хүрхрээд байгаач, чимээ чагнах минь гэж захирч явав. Тэдний хөлд мөчир тас няс хийж, цасны чахар чахар дуун гарна. Гэнэт алсад бүдүүн нарийн хоолойгоор:

	— Биднийг авраач! Биднийг авраач! гэх дуу сонсогдов.

	— Өвлийн өвгөн, цасан охид ойн гүнд байна. Тэр зүг яваарай гэж Сүүлэнхүү баавгайнуудад тушаалаа. Хунгарт шигдэгсэд бас бамбарын гэрэл харсан бололтой:

	— Гэрэл, гэрэл. Бид энд байна. Бид энд байна гэж хашхиралдана. Хэдэн мөчийн дараа Сүүлэнхүү өвлийн өвгөн, цасан охидтой тэврэлдэн уулзалдаж билээ. Баавгайнууд тэднийг хунгараас өргөж гаргав.

	— Шинэ жил эхлэхэд гучхан минут үлдлээ. Сүлд модны дэргэд нөхөд минь хүлээж байгаа. Хурдалцгаая, цаг алдаж болохгүй гэж Сүүлэнхүү тэднийг яарууллаа.

	Өвлийн өвгөн Сүүлэнхүү хоёр нэг баавгайд сундалдав. Цасан охид, дүү хоёр баавгайг унацгаалаа. Баавгайн үс хачин дулаан учир тэд дорхноо дулаацаж хэсэгхэн зүүрмэглэснээ:

	— Өвлийн өвгөн ирлээ. Цасан охид бүжиглээрэй гэх чимээгээр Сүүлэнхүү сэрэв.

	— Өнөө зальт үнэг өвлийн өвгөн цасан охидыг ойд төөрүүлсэн гэж дахин шагнал горьдож шулмынд очиход түүний эзэн авгай муухай ярвайн угтав.

	— Миний хэлснийг биелүүлсэн үү? гэж шулмыг зэвүүн дуугарахад үнэг мэхэсхийн бялдуучилж:

	— За тэгсээн, дээрхтэн минь! гэж идэх юм горьдож шүлсээ хүд хүд залгилаа. Шулам хамраа улайтал уурлан, «Чиний хийж байгаа ажил энэ» гээд шидэт толиныхоо уяанаас татахад шилэн дээгүүр нь цасан шуурга адил цагаан долгио жирэлзээд мөчийн дараа толь тунгалаг болж, ойн цоорхой дахь сүлд мод харагдлаа. Сүлд модыг тойроод цасан охид бүжиглэж байв. Дунд нь өвлийн өвгөн урт сахлаа илбээд инээмсэглэн зогсох ажээ. Гадуур нь амьтад наадна. Баавгайн нуруу дээр туулай, туулайн нуруу дээр хэрэм, хэрмийн нуруу дээр зараа, зарааны нуруу дээр жирх, жирхийн нуруу дээр болжмор суугаад сүлд мод тойрч явна. Буга согоо хөлөө солбиулан дүүхэлзэнэ. Нөгөө Сүүлэнхүү гэгч хүнэнцэр бор гөрөөс унаад сүлд мод тойрч байв.

	— За харав уу? гээд шулам үнэгийг залтсаар шидэж овоохойноосоо хөөж гаргалаа. Чононууд ч сүүлээ хавчин зугтав. Шулам ууртаа багтарч ядан амьсгаа авахаар гадаа гартал цасан шуурга түүнийг агаарт хөөргөн авч хийсгэлээ. Тэгээд шулам салхин хоргод орж, юу ч үгүй болж сөнөсөн бөлгөө.

	Ойн цоорхой дахь сүлд модны наадмын хөгжөөн наргиан үргэлжилсээр байв. Сүүлэнхүү бяцхан биетэй тул шинэ жил болж тоглов. Шинэ жил дөнгөж эхэлж байгаа юм чинь нялхаараа байлгүй яах вэ. Ой тайгын амгалан байдлыг сахиулахаар эргэж яваад сүлд модны наадамд хожигдож ирсэн ойн цагдаа хуучин он болж тоглолоо.

	Тэгж байтал өвлийн өвгөн бэлэг түгээв. Амьтан бүр ууттай бэлэг авч, өвлийн өвгөнд баярласнаа илэрхийлж мэхийн ёслох ажээ.

	Ганцхан үнэг, чононууд шуламст зарцлагдаж ойн амьтдын өмнө муухай хэрэг хийсэн болохоор сүлд модны наадмын гортигоос гадна холоо зогсоцгоож байв. Алиалагч туулай:

	— Хүүе, тэр ичгүүргүй амьтдыг хараач ээ та минь! гэж даажигнан байлаа.

	Ойд сүлд модны наадам үүр цайтал үргэлжиллээ. Ганган ногоон гачуур хүртэл найган бүжиглэж байсан билээ.

